
Newlife Frauenweekend 2023
Endi Auguscht es isch so wiit
es Wucheend voll Fraue-Power-Zyt.
Mir träffed eus hinech zum erste Mal
im wunderschöne Diemtigtal.

De Wetterbricht für eusi Zyt im Edelwiis,
chli heiss, chli chalt, chli schön, chli miis.
Edelswiis so heisst das Lager-Hotel-Huus, 
äh ebe nöd, chunnsch nonig druus?
Wo d‘Doris usem Zimmer chunnt
merksch; das isch d‘Villa Kunterbunt!

Mit Zöpflihaar und Summersprosse
erklährt sie eus ganz unverdrosse
«Wags über din Schatte z‘springe!
Denn wird din Bitrag sicher glinge!»
«Es wird alli us de Pipi-Socke haue
drum bis muetig – heb vertraue
und zeig was dini Gabe sind
du bisch fähig Königschind!»

En Vogel hämmer ja alli echli
aber scho bald gsehmer denn i
theatralisch schön verpackt,
laht d‘Susan d‘Chatz... äh nei de Vogel usem Sack.
Sie cha zwitschere und pfiffe wie echt...
ich cha immer hin de Specht. (klopfen)

Hey Obacht, nöd vergliche gäll!
Das gaht halt amig cheibe schnäll.

Los! Da ghöri no meh Vogeltöön
quitschig, pipsig, mega schöön...
E ganzi Homepage gits dezue
bis Zubis pipsts wohl oft i d‘Rueh
wenn d‘Susanne Vogelstimme bestuunt,
defür isch sie nacher super gluunt.
Und ich weiss jetzt, wett ich d‘Vögle benänne,
uf dere Siite lern ichs kenne.

Und gfiiret hämer vor wenige Stunde
en Geburtstag – jaaa en Runde!
70 Jahr Wera – hipp hipp Hurra!
Preis dem Herrn - bisch du da.
Frisch und geischtig voll parat
bsunders wenns um d‘Chind im Kongo gaht.
A dim Herz für Afrika
Häsch du eus lah Ateil ha.
Bis gsägnet für dis Läbe, das Werk, jedi Stund
für all das Guete wo no chunnt.



Kunterbunt ischs witer gange
wo sölli ez wieder a fange?
Es blibt sicher intressant
verzelli alls chli durenand.

D‘Silvia zeigt eus tanze und Morgeluft schnuufe
und Biendli läbed gaz en Huufe
det wo d‘Karin all Register zieht
will det sind ihri Bienevölker z‘miet.
Mit ihrere sususuper Buchrednerkunscht 
gwünnt sie alli eusi Gunscht.
D‘Ruth ladt eus i kreativ a die andere z‘denke
als Weekend-Gotti öppis z‘lieb tue oder z‘beschänke.
Mit de Salome übed mir mit de Bible meditiere
und eso Gottes Rede z‘ghöre – trainiere.
I Sache Gsundheit werded mir bsunders guet berate
dank em Vortrag vor Renate
Au wett ich a dere Stell nöd vergässe
Danke! Für all das feine Esse!
Im Hintergrund händ vill ihri Gabe lah flüsse
merci hämers dörfe gnüsse!
Chüeche, Salät, Konfi und Sirupi
Ihr sind alli zäme supi!

Ja en huuufe Talent 
hämmer a dene Täg da erkännt,
alles chömer nöd, da würdi lüüge
will trotz em Vogelwäg chömer nöd flüüge.
Defür blibed mir mit Wandere fit
und s‘Wetter bütet en Wellness-Hit.
I de Sunne: Sauna-Schweiss
Denn; Regeduschi, nüme z‘heiss.
Statt agseitem Donnerwetter hämer Rueh
und Wulchebilder gits als gratis dezue.
Das fühlt sich a wie en Himmelskuss
mir nämeds mit, scho gli isch Schluss.

Und dank dem luschtige Brief vor Esther
wird ez eh alles no viel besther
Hey, au wenn sich das chli holprig reimt
ischs denn vollen ernstens gemeint.



Danke eui drü Leiterfraue
für eue Isatz und eues Vertraue
das ihr so viel tüend investiere
und mir kunterbunt händ chönne usprobiere
Merci tuuuusigmal
ihr sind radikal genial!

Aber alli Ehr ghört dir Gott, du bisch so liebevoll und treu
dini Gnad, dis Würke jede Morge neu
und wenn denn dur de Esther ihri Gschicht
dini Gegewart ine bricht
werdet mir gsägnet und beschänkt,
du bisch de wo alles länkt,
wenn mir dir vertrauet,
zäme mit dir dis Riich ufbauet,
mit der Rita dich chönd lobe und priise,
wird dini Sägensspur bewiise:
Du bisch de Beschti – eus isch klar
nur i dir simer frei-wild-frech und wunderbar.

Amen.


